
ДЕМОКРАТИЯ 
 

 
Менің демократия жайлы бірнеше ауыз сөз айтқым келеді.  Мен оның қандай 
құбылыс екендігі жəне қандай құбылысқа жатпайтындығы жайлы əдейілеп 
тоқталып кеткім келеді.  
 
Democracy деген ағылышын сөзі көне Грек тілінің demos деген сөзінен пайда 
болды, оның мағынасы – халық, яғни ол бөлек класты, немесе биліктегі элитаны, 
немесе халықтың тек қуатты жəне бай бөлігін ғана емес, бүкіл халықты білдіреді.  
 
Жеңілдетіп айтқанда демократия – халықтың дауысы. Оның мағынасы – кез келген 
мемлекеттің халқы өз пікірін білдіруге елдің билік жүргізуші үкіметіне дауыс береді. 
Бұл тобыр дауысы емес. Бұл азшылықтың тираниясы емес. Жəне ол белгілі бір 
класс дауысымен шектелмейді. 
    
Керісінше, демократия – ел азаматтарының кеңесу, бірігіп іс атқару, бір біріне қол 
ұшын беру жəне ымыраға келу жүйесі. Бұл жерде елдің жеке азаматтары өздерінің 
жеке бастарының жəне бүкіл елдің аман-саулығы мен өркендеуіне жауапты. Бұл 
жағдайда фермер болсын, мектеп оқытушысы мен ата-ана, дəрігер, кəсіпкер əйел 
мен еркек, жергілікті бюрократ, жəне ең жоғары лауазымды тұлға, барлығы бір 
бірін құрметпен тыңдап, көпшілікке лайық компромиске келіп отырады. Демократия 
– елдегі тыныштық пен ауызбіршіліктің жоғарғы деңгейлі көрінісі. 
 
Қазақстанға келгеніме дейінгі Орта Азиядағы дипломатиялық қызметімде 
мемлекет басшаларының кейбіреулері маған: «Біз азиялық екенімізді сіз түсінуіңіз 
керек, біздің ой-санамыз бөлек. Бізде сіздің демократияңыз мүмкін емес. Біз 
өзіміздің тарихымызды, салт-дəстүрімізді құрметтеуіміз керек», – деді. 
 
Бұған менің əркездегі сыпайы жауабым: демократия - елге, оның халқына 
мəжбүрлеп тағылатын идеология емес. Жəне құдай сақтасын, кейбірлер оны 
күшпен енгізуге болады деп ойлап қалмасын.  Демократия өзі біртіндеп дамиды, 
ол əрқашан халықтың тарихын, салт-дəстүрін құрметтейді. 
 
Мен демократияның Азияда мүмкін екеніне ерекше тоқталып кеткім келеді. 
Жапония, Оңтүстік Корея, Индонезия, Филиппиндер жəне Индияға мысал ретінде 
назар аударайық. Бұлардың барлығы нəтижелі істеп жатқан демократиялар. Ал 
бұл азиялық демократиялардың əрқайсысы өз халқының тарихы мен салт-
дəстүрінің көрінісі болып табылады. 
 
Кейбіреулер мəселені дұрыс түсінбей, АҚШ-тың демократияны түсінуі 
Вашингтонның ашық немесе жасырын түрде кейбір елдердің оппозициялық 
партияларын немесе жеке тұлғаларын жергілікті билікті құлату мақсатында 
қолдауымен шектеледі - дейді. Ал кейбір дереккөздердің ең белсенді 
пропагандасына сүйенсек, Құрама Штаттар белгілі биліктегі үкіметтерге қарсы 
түрлі-түсті революциялардың ұйымдастырушысы болып шықты. Бұл 



тұжырымдардың ешқайсысы бүгінгі күнгі немесе тарихи шындыққа сай келмейді. 
Аталған «түрлі-түсті революциялар» коррупцияға белшесінен батқан үкіметтердің 
сайлау нəтижелерін бұрмалап, халыққа өз көзқарасын еркін білдіруге мүмкіншілік 
бермеген елдерде орын алды. 
 
Біздің оппозициялық саясатшыларға көңіл бөліп, олармен қарым-қатынас 
жүргізетініміз рас. Бұл диломаттардың жұмысы. Бірақ оппозиция басшыларының 
жеңіске жетуі үшін, ең ақырында, олардың жəне олар басқаратын саяси 
партияларының қолдаушылары мен азаматтардың көңілдерінен шығатын жəне 
көпшілікке пайда əкелетін өзіндік саяси платформалары болу керек. Олар мұны 
жүзеге асыра алмаса, жеңіске жетпейді, ал АҚШ-тың ешқандай ашық, немесе 
жасырын қолдауы олардың жеңісіне кепіл бола алмайды, себебі демократия – 
халықтың дауысы. 
   
Құрама Штаттар демократияны жəне демократияны көздеген тұлғалар мен 
олардың демократиялық қозғалыстарын қолдауды жалғастыра ма? Əрине! Себебі 
бұл біздің мұратымыз! Бірақ мұрат пен идеологияны ажырату өте маңызды. Біз 
алға қойған мұратымызға жету үшін бар күшімізді саламыз, бірақ идеологиямызды 
күштеп тарату мақсатында қастандық жасаудан аулақпыз. Сонымен қатар өз 
басым кейбір жеке адамдарға жəне олардың қозғалыстарына қарсы жүргізілетін 
керексіз жəне ақылға сыймайтын іс-қимылдарға, олар күмəнсіз дəлелденген 
жағдайда, қарсы тұрамын. 
 
Кейбір Қазақстан азаматтары кейде Қазақстанның демократия ма, емес пе екені 
жайлы менің көзқарасымды білгісі келеді. Бұл мен үшін нақты жауап талап ететін 
ең ауыр сұрақтардың бірі, себебі демократия - процесс. Ең бастысы – мен 
Қазақстандағы демократияға баға беруді бастамас бұрын сараптауды объективті 
шынайылық жағдайда жүргізгім келеді.  
 
Қазақстан демократияға сай институттары бар, толық жеткен демократия ма?  
Бəлкім, бұл жерде жоқ деген жауап орынды. Бірақ ол демократиялық жолға шықты 
ма?  Иə, мен шынымен солай деп ойлаймын. 
 
Мен олай деп неге айта аламын?  Себебі мені бірге жұмыс істеп, əкімшіліктерден 
үйлерін жылу жəне ыстық сумен қамтамасыз етуді, немесе алдын ала төлеп 
қойған пəтерлерін уақытында алуды талап ететін жергілікті азаматтар 
толғандырады. Мені адам құқықтарын қорғауға ынта білдірмейтін жоғарғы 
лауазымды шенеунектерге жол тауып, өздеріне қаратып, айтқанын істететін 
азаматтар толғандырады. Жергілікті үкімет өкілдерімен біріге жұмыс істеп, жиі 
кездесетін мəселелерін шешетін азаматтар - істеп тұрған демократияның өзі. 
 
Мен Қазақстанның демократиялық жолында екенін нақты айта аламын, себебі мен 
халық пікірінің əр-алуандығын бейнелейтін, жəне абақтыға жауып тастайды деп 
қорықпай, көзқарастарын ашық талқылауға салатын жеке азаматтардың, 
беймемлекеттік жəне мемлекетке қарасты ұйымдардың əлеуметтік белсенділігіне 
таң қаламын. Бұны да мен істеп тұрған демократия деп атаймын. 



 
Қазақстанның демократия жолында екендігін мен Премьер-Министрдің өзінің 
интернетте ашқан блогы арқылы ел азаматтарымен диалог жүргізу ынтасынан 
көре аламын, сонымен қатар ол басқа министрлерді де халық қол жеткізе алатын 
блогтар ашуға шақырады. Əрине, кейбіреулер оны ақылмен ұйымдастырылған пи-
ар, қоғамдық қатынастар ұйымдастыру əдісі, деп атайды. Бірақ оны да мен істеп 
тұрған демократия деп атар едім. 
 
Менің кеңес беру мүмкіндігім болса, мен Қазақстанның келесі қадамы ретінде əр 
демократиялық елдің ұзақ-мерзімді өркендеуін қамтамасыз ететін керекті 
институттарды құру қажеттілігін атар едім. Мысалы, олардың бірі сайлауға саяси 
партиялар, беймемлекеттік ұйымдар жəне əлеуметтік қозғалыстардың толық 
қатысуын қамтамасыз ететін шынайы тəуелсіз сайлау комиссиялары бола алар 
еді. Əрине, партиялар мен қозғалыстардың процеске жауапты араласуы - 
мəселенің екінші жағы. Азаматтардың партия емес,  үкімет емес, халық алдында 
жауапты рөл атқаруы - демократияның тағы бір белгісі. 
  
Келесі мақсат ретінде заңдылықтың басымдылығын қамтамасыз ететін ашық жəне 
толығымен тəуелсіз сот жүйесін орнату бағытында жылжуды атауға болады. Менің 
елімде тəуелсіз сот жүйесі заңдылық басымдылығының негізін құрайды. Біздің 
саясатшылар немесе бюрократтарымыз заң бұзса, ерте ме, кеш пе, біздің сот 
жүйеміз оларды ұстап алады да, ондай жағдайда үкіметтің де, саяси партияның да 
сол адамдарды оның салдарларынан қорғап қалу қолдарынан келмейді. Біздің 
тарихымызда заң бұзған мэр, губернатор, конгрессмен (парлмент мүшелері) жəне 
президент кеңесшілерінің абақтыға жабылған кездері болған. Шынайы 
демократияда заңнан жоғары адам жоқ. 
  
АҚШ президентінің арнайы өкілі лауазымында менің ең маңызды міндетім екі елді 
бірдей қызықтыратын барлық мəселелер төңірегінде Қазақстан үкіметімен бірігіп 
жұмыс атқару. Демократияның солардың бірі екендігі күмəнсіз. Бірақ ол - 
мəселелердің бірі ғана. Құрама Штаттар елшісі ретінде менің міндетім - барлық 
мəселелердің тепе-теңдігін сақтау. Мен осы істі жүзеге асыра тұра, өз елімнің 
демократиялық идеалдарын үнемі есте сақтап жүрмін деп сенемін. 
 
 
 
 
 




